Góð ráð til stílaskriving

YVIRSKRIFT
- Altíð brúka yvirskriftina, sum stendur undir evninum.

SPURDÓMUR
[bookmark: _GoBack]- Les spurdómin væl og svara øllum punktum.

REYÐI TRÁÐURIN/FLÓTANDI HEILD
- Ikki byrja stílin við: "Eg valdi hatta evnið, tí ......" og  sigið heldur ikki móti endanum: "Hetta var tað, eg hevði at siga um hetta evnið...". (Sí brot um inngang og útgang)

INNGANG
- Minnist til inngang, har tit leiða inn á evnið, áðrenn tit byrja upp á sjálva viðgerðina. Undantakið er, um tit skriva eina stuttsøgu. Har skulu tit IKKI skriva inngang og útgang.

ÚTGANG
- Minnist til útgang, har tit gera eina samanumtøku av evninum. Útgangurin plagar at vera eitt svar upp á inngangin. Ikki byrja upp á nakað nýtt í útganginum, men bara taka samanum og gera eina niðurstøðu. Og endiliga ikki enda mitt í viðgerðini.

NÚTÍÐ ELLA TÁTÍÐ
- Vel eina tíð at skriva í. Ikki skifta millum nútíð og tátíð. Ikki uttan, at tit greiða frá onkrum, ið er hent.

TING, MAN, BURDI
- So eru tað nøkur orð, ið tit ikki skulu brúka.
	- Ikki siga "ting"!! Eitt ting er ein lutur. Ofta verður skrivað: "Gera býtt ting". Skrivið heldur: "Gera okkurt býtt".
	- Ikki brúka  "man"!!. Umskrivið heldur setningin. T.d. ístaðin fyri at siga: "Ofta hoyrir man um...", kunnu tit heldur siga: "Ofta hoyrist" ella "Ofta verður hoyrt" . 
Eitt annað dømi er: "Kann man siga hetta...", sigið heldur: "Ber til at siga hetta..." osfr. 
Tað ber altíð til at umskriva setningin.
	- Ikki skriva "burdi"!! Er burdi eitt sagnorð? Ber til at siga "at burda" í navnhátti? Nei!! ístaðin fyri "Hann burdi gjørt tað", skrivið heldur: "Hann átti at gjørt tað".

- Føroyskt orð!!! 
Í føroyskum stíli skulu tit skriva føroysk orð. Dømi: problem - trupulleiki, alíkavæl - kortini, annarleiðis-øðrvísi, vissi-um osfr.

VEGNA og ORSAKAÐ AV
- Tað er munur á VEGNA og ORSAKAÐ AV!!
Um eg ringi til bankan fyri mammu mína, so ringi eg vegna hana.
Um handilin er stongdur, tí veðrið er ringt, so er hann stongdur orsakað av ringum veðri.
VEGNA er umboðandi, tú umboðar onkran.
ORSAKAÐ AV er av onkrari orsøk.

TEKNSETING
- Og so er tað teknseting. Hugsið um at brúka punktum og komma. Ikki skriva langar setningar uttan nakað tekn. Setið umsøgn og grundlið, so síggja tit, hvar komma skal verða.
Dømi: "B36 vann 6-1 móti HB í Gundadali tann 1. juni í 2006." Her er einki komma, tí bara ein grundliður og ein umsøgn eru.
Annað dømi: "Hann koyrdi til Klaksvíkar og lurtaði eftir tónleiki allan vegin". Her er heldur einki komma, tí báðar umsagnirnar hoyra til sama grundlið.
Annað dømi: "Hann segði við hana, at hann mátti fara avstað, tí hann skuldi til arbeiðis." Her eru tvey komma, tí her eru tríggir grundliðir við hvør sínari umsøgn.

RÆTTLESING
- Brúkið tíð upp á at rættlesa stílin. Sprotið tey orð, ið tit ivast í.

